
S A O P Š T E NJ E   Z A   J A V N O S T 
 

                      Određen pritvor za M.D. zbog 

             produženog krivičnog djela teške krađe 
    

 

(Brčko, 28.09.2026. godine) 
 
       Na prijedlog Tužilaštva Brčko distrikta BiH, Osnovni sud Brčko distrikta BiH odredio je pritvor 
licu M.D. (40)* iz Brčko distrikta BiH, zbog postojanja osnovane sumnje da je počinio produženo 
krivično djelo “Teške krađe”. 
         
       Osnovni sud Brčko distrikta BiH utvrdio je postojanje osnovane sumnje i posebnog pritvorskog 
razloga iz člana 132. stav 1. tačka c) Zakona o krivičnom postupku Brčko distrikta BiH, pa je licu M.D. 
(40)* odredio jednomjesečni pritvor zbog postojanja naročitih okolnosti koji opravdavaju bojazan da 
bi osumnjičeni ukoliko bude boravio na slobodi mogao ponoviti krivično djelo, a za to krivično djelo 
se može izreći kazna zatvora tri godine ili teža kazna. 
 

       Naime, osumnjičeni M.D. (40)* je u jutarnjim satima dana 19. septembra 2026. godine u ulici 
Braće Ćuskića u Brčkom iz jednog objekta u privatnom vlasništvu savladavanjem prepreka došao do 
stvari i oduzeo dvanaest akumulatora za alarm, da bi samo četiri dana kasnije u noćnim satima 23. 
septembra 2026. godine iz istog objekta obijanjem došao do stvari i oduzeo bicikl marke “Nuzzi”, kao 
i da je iste noći  23. septembra 2026. u ulici Braće Kobića obijanjem vrata kuće u privatnom vlasništvu 
došao do stvari i oduzeo 50 litara rakije i 10 kilograma kobasice, čime je za sebe pribavio 
protivpravnu imovinsku korist u ukupnom iznosu od 1.370,00 KM. 
 

       Vrijedi ukazati da se radi o licu kojem je u maju 2026. godine određen a zatim i produžen pritvor 
zbog serije krivičnih djela teške krađe, razbojništva i oduzimanja tuđe pokretnine, te protiv kojeg je u 
augustu 2026. godine podignuta optužnica pred Osnovnim sudom Brčko distrikta BiH.  
 

      Imajući u vidu visoki stepen upornosti osumnjičenog u izvršenju krivičnih djela, Tužilaštvo Brčko 
distrikta BiH zaključuje da nastavak činjenja imovinskih delikata u vrlo kratkom vremenskom 
periodu, bez ikakvog perioda uzdržavanja od nedozvoljenog ponašanja tokom 2026. godine, jasno 
ukazuje da se radi kontinuiranom djelovanju osumnjičenog M.D. gdje njegova kriminalna aktivnost 
eskalirala od imovinskih delikata prema težim krivičnim djelima.  
 
        U daljem toku postupka, Tužilaštvo Brčko distrikta BiH će nastaviti poduzimati potrebne istražne 
mjere i radnje u cilju utvrđivanja svih važnih činjenica i prikupljanja dovoljnog broja dokaza za dalje 
krivično procesuiranje odgovornog lica ili više njih. 

_____________________________________________________________________________________________________________________ 

**Ovom objavom ne prejuducira se ishod krivičnog postupka i ne narušava princip presumpcije nevinosti. 
Svako se smatra nevinim dok se pravosnažnom presudom ne utvrdi njegova krivica.** 

_______________________________________________________________________________________________________________________________________________ 

